
Mirëdita të gjithëve. Ju faleminderit për ftesën dhe është kënaqësi që ndodhem sot 

këtu.  

Sot, dëshiroj të flas për ekonominë e Maqedonisë dhe lidhjet ekonomike mes 

Maqedonisë dhe Shteteve të Bashkuara. Dëshiroj të ndaj me ju qëndrimin tim përse 

mendoj që kjo është çështje me rëndësi. Mund të diskutojmë disa shembuj për 

mënyrën se si ekonomitë tona veçmë punojnë së bashku, si dhe  për lëmitë ku 

ekziston hapsirë për bashkëpunim më të mirë. Në fund, dëshiroj të ndaj me ju 

gjërat që kërkojnë investuesit amerikanë kur zgjedhin shtetin ku do të investojnë. 

Nuk dëshiroj që kjo të shndërohet në ligjeratë, por dëshiroj të zhvilloj bisedë me ju. 

Andaj, do të mbaj fjalim vetëm për 15 minuta, me qëllim që të kemi mjaft kohë për 

të zhvilluar bisedë. A ju duket si ide e mirë kjo?     

Shumica prej nesh do të pajtoheshin që një marrëdhënie më e thellë ekonomike 

mes Maqedonisë dhe Shteteve të Bashkuara sjell dobi për të dy vendet. Tregëtia 

dhe investimet më të mëdha mes dy shteteve tona përforcojnë stabilitetin rajonal, 

mbështesin zhvillimin dhe ndihmojnë Maqedoninë që të arrijë një prosperitet më të 

madh. Investimet e jashtme direkte janë mënyrë e shkëlqyer për t’i dhënë shtytje 

ekonomisë së Maqedonisë dhe gjithashtu për të rritur transparencën. Kur më tepër 

kompani amerikane dhe multinacionale hyjnë në tregun e Maqedonisë,  ato 

zhvillojnë ekonominë, sigurojnë vende pune dhe punojnë në drejtim të 

përmirësimit të klimës afariste. Kur kompani të njohura botërore hyjnë në 

Maqedoni, ato do të ngrisin kriteret edhe për kompanitë vendore. Një gjë e tillë do 

të shtyjë të gjithë që të bëhen më konkurues. Dhe derisa kjo mund të jetë sfiduese 

për kompanitë lokale, është gjithashtu e qartë që kjo është tejet fitimprurëse për 

ekonominë. Ekonomitë konkuruese vazhdimisht sigurojnë zhvillimin më të madh, 

vende të punës dhe të holla për shoqëritë.  

Shtetet e Bashkuara janë përkushtuar që të ndihmojnë Maqedoninë të zhvillojë një 

ekonomi konkuruese dhe e aftë që të jetë partner i fuqishëm ekonomik. Gjatë 18 

viteve të fundit kemi punuar që, përmes një sërë programesh të SHBA-ve, shumica 

prej tyre të realizuara përmes USAID-it, të përmirësojmë konkurencën e sektorit 

ekonomik të Maqedonisë. Për shembull, sot, përmes ndihmës së USAID-it, jemi 

duke promovuar përparësitë konkuruese të Maqedonisë në biznesin e bujqësisë. 

Këtë po e bëjmë përmes një projekti gjashtë vjeçar me vlerë prej 8.2 milion 

dollarësh amerikanë që ka për synim të ndihmojë prodhuesit ushqimor të 

Maqedonisë. Gjatë gjashtë viteve të kaluara, kemi punuar me udhëheqësit e 



bizneseve lokale me qëllim zhvillimin e sektorit për reciklim të plastikës dhe 

financimin e projekteve për të ndihmuar vendin të gjejë zgjidhje efektive dhe afat-

gjatë për çështjet në lidhje me energjinë elektrike. Gjithashtu kemi ndihmuar 

Maqedoninë në zhvillimin e lëmisë së teknologjisë informative dhe sektorit të 

mediave digjitale. Kemi promovuar përdorimin e teknologjisë informative si 

mënyrë për të përmirësuar transparencën dhe efikasitetin në sigurimine shërbimeve 

të qeverisë. Për shembull, përmes projektit të quajtur “e-Qeveri,” ne kemi 

ndihmuar përmirësimin e ndërveprimit të qeverisë me bizneset dhe qytetarët duke 

punuar me qeverinë në zhvillimin dhe zbatimin e aplikacioneve si “e-tatim”, “e-

prokurim”, dhe sistem të automatizuar për licencim të importit dhe eksportit.  

Përmes këtyre, dhe shumë projekteve tjera, Shtetet e Bashkuara kanë shpenzuar 

mbi një miliardë dollarë amerikan për ndihmë për Maqedoninë, dhe kompanitë 

private amerikane kanë investuar mbi 100 milion dollarë këtu. Nuk dëshiroj që 

këtë marrëdhënie t’a shikoni si rrugë njëkahëshe. Shtetet e Bashkuara mirëpresin 

investimet nga Maqedonia. Derisa kompanitë nga Maqedonia zhvillohen dhe 

rriten, ato do të kërkojnë mundësi për të shitur – dhe për të investuar – në shtetet e 

huaja. Shpresoj që kompanitë nga Maqedonia do të shohin Shtetet e Bashkuara si 

treg atraktiv dhe destinacion të përshtatshëm për të investuar. Kjo veçmë ka filluar 

të ndodh. Alkaloid-i ka një zyrë në Shtetet e Bashkuara, dhe Vitaminka eksporton 

çokollata nga Maqedonia në tregun e SHBA-ve. Shpresoj që këto shembuj 

paraqesin vetëm fillimin.  

Shtetet e Bashkuara kanë qenë partner i vazhdueshëm ekonomik i Maqedonisë që 

nga paravësia e saj në vitin 1991, në anëtarësimin e Maqedonisë në OBT, e deri më 

sot. Tregëtia dhe investimet mes vendeve tona vazhdojnë të rriten edhe më tej. Ne 

jemi miq dhe partnerë dhe unë jam krenar që mund të them se populli i 

Maqedonisë nuk ka përkrahës më të fuqishëm se Shtetet e Bashkuara, edhe atë në 

çdo lëmi.  

Derisa është me rëndësi të potencoj ndihmën amerikanë për Maqedoninë, nuk 

dëshiroj në asnjë mënyrë të nënvlerësoj punën që është bërë në nivel vendor. 

Sukseset e Maqedonisë në largimin nga ndarjet e të kaluarës drejt një ardhmërie 

me shpresë janë sukses në vete. Në aspektin politik dhe ekonomik, Maqedonia ka 

shënuar përparim të madh gjatë dy dekadave të kaluara dhe ju dhe qytetarët e këtij 

vendi duhet të mburren me to.  

Përparimi ekonomik i Maqedonisë në veçanti ka qenë impresionues. Sipas Bankës 

Botërore, Maqedonia është në pozitën e 22-të në listën e vendeve më të mira të 

botë për biznes. Për mua , kjo është e mahnitshme. Sidoqoftë, bukuria e ekonomisë 

së lirë është që mendimi im, i juaji, apo i ndonjë institucioni, si Banka Botërore, 



nuk është me rëndësi. Janë mendimet – dhe akoma më tepër – veprimet e 

konsumuesve dhe investuesve ato që tregojnë storjen e vërtetë.  

Kur shoh këto veprime, shoh një storje të përzier. Ka lajme të mira: që Maqedonia 

ka tërhequr investime mbreslënëse nga kompani të huaja. Në veçanti, investimet e 

Johnson Controls në Maqedoni është shembull tejet i fuqishëm. Në vitin 2008, 

Johnson Controls, një nga 100 kompanitë më të mira në SHBA, realizoi në 

Maqedoni një investim me vlerë prej 20 milion dollarësh amerikanë. Ata ndërtuan 

një fabrikë, jo shumë larg nga ku ndodhemi tani, ku punojnë mbi 300 punëtorë dhe 

e cila prodhon elektronikë të avansuar për automjete për tregun e BE-së. Kjo është 

një storje e suksesshme. Dhe bëhet akoma më e mirë. Pas disa vitesh eksperiencë 

të Johnson Controls në Maqedoni, ata dyfishuan investimin e tyre. Disa muaj më 

parë, Johnson Controls paralajmëruan që do të ndërtojnë fabrikën e dytë në 

Maqedoni, këtë herë në Shtip, ku do të prodhohen mbulesa për ulëse të 

automjeteve. Kompania akoma po ndërton fabrikën, por prodhimi ka filluar në një 

objekt të përkohshëm. Sipas mendimit tim, kjo është një nga pjesët më bindëse të 

dëshmisë që Maqedonia mund të jetë vend i mrekullueshëm për të bërë biznes.  

Megjithatë, shumë ekonomistë mendojnë që Maqedonia duhet të jetë akoma më 

atraktive për investime të huaja. Derisa janë shënuar disa suksese të dukshme, 

Maqedonia mbetet prapa shumë shteteve fqinje në sigurimin e investimeve të 

huaja. Këtu ekziston mundësi për më tepër investime të huaja, dhe unë inkurajoj të 

gjitha partitë që të punojnë për të tërhequr investime shtesë në të gjitha lëmitë.  

Nuk dëshiroj të përqëndrohem vetëm tek investimet. Investimet e huaja janë të 

rëndësishme dhe është një nga shenjat e dukshme të ndërlidhjes ekonomike mes 

vendeve tona. Megjithatë, ekzistojnë shembuj tjerë të rëndësishëm, por më pak të 

dukshëm, të partneritetit mes ekonomive të vendeve tona.  

 Javën e kaluar, një delegacion i afaristëve nga Maqedonia nga lëmia e 

ndërtimtarisë udhëtoi për në Orlando, Florida, për vizitë në shouin më të 

madh në botë për drita. Kjo vizitë ndihmoi që kompanitë nga Maqedonia të 

lidhen me furnizuesit amerikanë dhe siguroi që firmat nga Maqedonia të 

kenë qasje dhe informata për teknologjitë më të fundit ndertimore nga 

SHBA-të.  

 Këtë vit, Oda tregëtare amerikane, në bashkëpunim me Vitaminka, organizoi 

një seminar informativ për kompanitë nga Maqedonia me qëllim që të 

diskutojnë mënyrën se si të fitohen të gjitha lejet e nevojshme për të bërë 

eksport të prodhimeve ushqimore në Shtetet e Bashkuara.  

 Javën e ardhshme një përfaqësues nga Oda tregëtare amerikane në Shkup do 

të udhëtojë në Uashington për t’u takuar me zyrtarë të lartë në SHBA, 



përfaqësues të odave tjera të tregëtisë nga e tërë bota. Ajo do të mësojë më 

tepër për gjërat që Qeveria e SHBA-ve mund të bëjë për të mbështetur 

bizneset amerikane në Maqedoni.  

 Në janar, distribuesi lokal i John Deere, Sinpeks, finalizoi shitjen e 

kombanjave dhe traktorëve për ZK Pelagonija në vlerë prej 2.3 milion 

dollarësh amerikanë. Kjo është sasia më e madhe e paisjeve bujqësore që 

është shitur në Maqedoni prej vitesh.  

Kuptohet që Maqedonia ballafaqohet më disa sfida reale. Unë nuk jam afarist. Në 

fakt – përvoja e vetme që unë kam në biznes është ajo kur kam shitur kartela prej 

dere në derë. Për hir të vërtetës, fitova vetëm disa dollarë dhe e mbylla biznesin pas 

një jave. Kështu që, këshilla e vetme që mund t’ua jap, e që bazohen në përvojën 

time personale, është që shitja derë më derë është tejet e vështirë dhe e lodhshme.  

Sidoqoftë, në rolin tim si ambasador i SHBA-ve, por edhe në pozitat tjera që kam 

pasur në Stejt Departament, kam biseduar me shumë ekspertë ekonomik dhe liderë 

të bizneseve të suksesshme. Çfarë kam mësuar nga ata është që shumë kompani 

amerikane kërkojnë gjërat e ngjashme kur kërkojnë destinacione tejoqeanike për të 

investuar. Të gjitha kërkojnë të arrijnë maksimumin e përfitimit të tyre, andaj 

shumica e gjërave që kërkojnë janë të qarta. Investorët amerikanë i tërheqin tregjet 

me  paga të ulëta. Njëkohësisht, ata kërkojnë një fuqi punëtore të arsimuar, të aftë 

dhe të gatshme për të punuar. Stimujt e tatimeve mund të jenë motivues të 

fuqishëm. Lokacioni, infrastruktura dhe opcionet për transport janë vitale për 

shumë biznese. Asnjë nga këto që përmenda janë të vështira për t’u kuptuar.  

Sidoqoftë, investorë të ndryshëm më kanë thënë që, kur vendosin se ku të 

investojnë, faktori më i rëndësishëm për ata është një atmosferë stabile, e 

parashikueshme dhe funksionale afariste dhe ligjore. Çfarë do të thotë kjo?  

Kjo do të thotë që këto kompani e dijnë që me kohë, ato do të duhet të mbështeten 

në gjykatat. Pa marr parasysh se sa qartë janë shkruar ligjet, rregulloret apo 

kontratat, edhe kompanitë më etike mund të kenë mosmarrëveshje ligjore kohë pas 

kohe. Për shkak se kompanitë e dijnë që do të duhet të mbështeten në gjykatat 

kombëtare, ato duan të dijnë që kur të vijë rasti, ato do të kenë gjykim të drejtë në 

një afat të duhur kohor dhe një gjykim të paanshëm. Prandaj ato do të investojnë në 

vende që kanë sistem gjyqësor të drejtë, transparent dhe funksionues.  

Bizneset gjithashtu e dijnë që duhet të ndërveprojnë me qeveritë  lokale. Është një 

gjë e mirë dhe e drejtë që qeveritë të rregullojnë bizneset. Duhet të ekzistojnë 

kontrolle dhe sisteme për regjistrim dhe ndarje të lejeve. Mëgjithatë, kompanitë 

dëshirojnë të dijnë që këto sisteme janë të drejta, të shpejta dhe relativisht jo të 

shtrenjta. Prandaj, ato i tërheqin tregjet me pak apo pa korrupsion dhe favoritizëm. 



Ato dëshirojnë të jenë prezente në tregje që kanë fuqi pune efektive dhe të aftë, në 

vend se në tregje me byrokraci dhe ryshfet.  

Kompanitë gjithashtu e kanë të njohur që, për të arritur sukses, një kompani duhet 

vazhdimisht të përmirësohet. Andaj, ato dëshirojnë të investojnë në tregje që kanë 

elemente të fuqishme të sipërmarrësisë. Kompanitë amerikane dëshirojnë të 

investojnë në tregje që mund të ndihojnë në grumbullimin e ideve dhe ku ka njerëz 

që do t’ua shpien kompaninë drejt suksesit të vazhdueshëm. Ato preferojnë tregje 

që zhvillohen dhe që inkurajojnë ide të reja dhe dinamike afariste, në vend të 

tregjeve që mbështeten në ide dhe metoda të vjetruara të të bërit biznes.  

Andaj, nëse një vend dëshiron të tërheq një numër të madh investuesish amerikanë, 

e besoj edhe investues të vendeve tjera, ai vend duhet të jetë i mençur dhe të krijojë 

një shoqëri që plotëson këto kushte: 

 Sistem të drejtë dhe efektiv juridik  

 Administratë publike profesionale dhe të sinqertë  

 Dhe kulturë të fortë të sipërmarrësisë  

Çdo veprim që shpie Maqedoninë më afër këtyre strandardeve, do të bëjë 

Maqedoninë më të suksesshme në sigurimin e investuesve nga SHBA-të dhe 

vendet tjera. Unë do të isha shumë i lumtur të shihja Maqedoninë të ndërmerr këto 

masa – posaçërisht nëse kjo rezulton me rritje të investuesve nga SHBA-të. 

Sidoqoftë, nuk është puna ime t’u tregoj ju, apo Qeverisë së Maqedonisë se çfarë 

duhet të bëni. Unë mund të jap sugjerime dhe të përcjell atë që më thonë 

kompanitë amerikane. Pjesa tjetër e punës ju takon juve dhe qytetarëve të këtij 

vendi. Dhe shpresoj të merrni seriozisht këto, ngase janë pjesë e demokracisë.  

Ju faleminderit për vëmendjen. Tani është radha juaj. Për çfarë dëshironi të 

bisedojmë?  

 


